
  जनवरी २०१८-दादावाणी- हिन्दी


  मन का चलता तन चले...


  संपादकीय


  परम पूज्य दादाश्री से ज्ञान प्राप्त होने के बाद, जब आत्मा के यथार्थ सुख की अनुभूति होती है तब समझ में आता है कि यह संसार एक फँसाव है। ज्ञान के आधार पर इस जीवन का ध्येय निश्चित हो जाता है कि इस देह से शुद्ध ब्रह्मचर्य का पालन करके दादाश्री के जगत् कल्याण के मिशन में निमित्त बनना है। ब्रह्मचर्य पालन करने का निश्चय होने के बाद भी ब्रह्मचर्य के इस निश्चय को कौन कमज़ोर कर देता है? इस संदर्भ में कबीर साहब ने कहा है कि ‘मन का चलता तन चले, ताका सर्वस्व जाय।’


  आज के ज्ञान की समझ से ब्रह्मचर्य पालन करने का निश्चय दृढ होता है लेकिन पूर्वजन्म के ज्ञान की समझ संपूर्ण रूप से समझ वाली नहीं थी उसके परिणाम स्वरूप आज का मन बना। अब, यह मन दोनों तरफ का बताता है विषय का मोह भी होता है और ब्रह्मचर्य का भाव भी होता है। वह पसंद-नापसंद के बीच उछलकूद करवाता है। यह मन तो ज्ञानी से भी दूर ले जाता है। मन के कहे अनुसार चलने वाले का क्या भरोसा रखना? मन के कहे अनुसार खुद ही लॉ बुक बनाता है और फिर उसी के अनुसार चलता है। मन के कहे अनुसार चले तो वह मिकेनिकल कहलाएगा। वह कब गिर जाएगा वह कहा नहीं जा सकता।


  मन तो विरोधाभासी है। एक तरफ तो ब्रह्मचर्य का पालन करना है लेकिन वह किस तरफ चल रहा है उसकी पूरी तरह से छानबीन कर लेनी पड़ेगी क्योंकि मन की दिशा पर चलते हुए, वह मन कब ध्येय चुका कर शादी करवा दे उसमें सावधान रहना ज़रूरी है। खुद को निरंतर जागृति रखनी है और चेक करते रहना है, कि मुझे किस रास्ते पर चलना है।


  हम ने निश्चय ज्ञान से किया है या मन से, उसे चेक करते रहना चाहिए। पोल वाले निश्चय को धीरे-धीरे समझ और ज्ञान से, ज्ञान वाला निश्चय बनाकर दृढ करके रखना है। मन खुद के सिद्धांत के अनुरूप बताए तो स्वीकार्य है लेकिन ध्येय के विरुद्ध बताए तो उसका हरगिज़ नहीं चलाना। मन को तो असीम जय जयकार करने में, सामायिक करने में, सत्संग में आने में बोरियत होती है तब उसके कहे अनुसार नहीं करना है और उसका विरोध करना है। उसमें तन्मयाकार नहीं होना है। एक बार होने के बाद जो निश्चय कभी भी बदले नहीं, वही सच्चा! निश्चय वाला कभी मन की सुनता होगा क्या?


  प्रस्तुत अंक में दादाश्री, किस तरह से ध्येय के सामने मन बाधक है, उसकी जागृति देते हैं। इस मन को मारना नहीं है लेकिन मन के साथ कला से काम निकाल कर, उसे ज्ञान से अलग रख कर निकाल करने की चाबी देते है। करोड़ों जन्मों के पुण्य से ब्रह्मचर्य का ध्येय प्राप्त हुआ है अब ध्येय की पूर्णाहुति के लिए मन के अनुसार नहीं चल कर आज के ज्ञानसमझ के आधार पर और ज्ञानी के आश्रय में रह कर ध्येय सिद्धि का पुरुषार्थ कर लें, यही अभ्यर्थना।


  ~ जय सच्चिदानंद


  (पृ.४)


  मन का चलता तन चले...


  ‘नापसंद’ नहीं रहना चाहिए


  प्रश्नकर्ता : यों अगर ‘दादा भगवान ना असीम जय जयकार हो’, बोलना हों न तो बोलना अच्छा लगता है लेकिन अगर दस-पंद्रह मिनट से ज़्यादा बोलना पड़े तो फिर मन को अच्छा नहीं लगता।


  दादाश्री : ऐसा? क्योंकि उसकी वैल्यू (कीमत) समझ में नहीं आई है। लोग तो समझते हैं कि ये ‘राम-राम’ के जैसा बुलवा रहे हैं। कुछ लोगों को तो पहली बार में ऐसा ही समझ में आता है न? लोग नासमझ हैं न इसलिए लेकिन यह वैसा नहीं है। साथ मैं ऐसा भी कहता हूँ न कि ‘दिस इज़ द कैश बैंक ऑफ डिवाइन सॉल्यूशन!’ (दिव्य समाधान का यह नकद बैंक है।)


  प्रश्नकर्ता : फिर जब बहुत ज़्यादा हो जाए न तो बोरियत होने लगती है।


  दादाश्री : लेकिन बोरियत किसे होती है? ‘मन’ को बोरियत होती है, बोरियत क्या ‘हमें’ होती है? हम क्या मन का मुताबिक चलेंगे? हम तो मनुष्य है।


  इंसान उसे कहते हैं कि जिसे कुछ भी ‘नापसंद’ हो ही नहीं और जब तक कोई भी चीज़ ‘नापसंद’ होगी, तब तक ज़ोर ज़बरदस्ती से वह करना ही पड़ेगा। जैसे आपको दवाई ‘नापसंद’ हो, तब भी पीनी पड़ती है न? वर्ना यदि अगर वह छह रस ले, साथ में कड़वा भी ले तो फिर कड़वी दवाई नहीं लेनी पड़ती लेकिन वह नहीं लेते इसलिए फिर कड़वी दवाई लेनी पड़ती है। रस तो पूरे करने पड़ेंगे न?


  प्रश्नकर्ता : ‘दादा भगवान ना असीम जय जयकार हो’, बोलना अच्छा लगता है लेकिन जब फिर यदि लंबा चले न, तब ऐसा लगता है कि अब इसे बंद कर दें।


  दादाश्री : लंबा किसे कहते हो? तेरे लंबे-छोटे का तो ठिकाना ही नहीं है न? तेरी तो डिक्शनरी ही अलग तरह की है! जितना ‘पसंदीदा’ आया उतना ही होता है और कुछ नहीं होता। तब तो ये सारी दवाईयाँ पसंद होंगी तभी पीते होंगे न? संडास लगे तब जाना अच्छा लगता है? लोगों को ऐसे खाँसना अच्छा लगता होगा? छींकना अच्छा लगता होगा? ‘नापसंद’ को निकाल देना, वही पुरुषार्थ है। ‘नापसंद’ अर्थात् आाप क्या कोई मालिक हो? कौन हो आप? कहते हो ‘मुझे पसंद नहीं है।’ लोगों को तो पढ़ाई करना भी अच्छा नहीं लगता न। स्कूल में जाना, ठंड में निकलना अच्छा लगता होगा क्या? लेकिन जाना ही पड़ता है न? ऐसे भी बच्चे हैं जिन्हें बिस्तर से उठना भी पसंद नहीं है। ऐसे नहीं होते?


  प्रश्नकर्ता : होते हैं।


  (पृ.५)


  दादाश्री : अरे, ये सभी बच्चे नहीं उठते। वह तो, उन सभी को उठाना पड़ता है।


  प्रश्नकर्ता : मुझे भी सुबह उठना अच्छा ही नहीं लगता।


  दादाश्री : किसी को भी अच्छा नहीं लगता लेकिन उठे बगैर चारा ही नहीं है न! चलेगा ही नहीं।


  प्रश्नकर्ता : लेकिन मन ऐसा समझाता है कि ये (कीर्तन भक्ति) गाने से कुछ भी नहीं होगा।


  दादाश्री : जब वह ऐसा उल्टा समझाए तब क्या आपको कहना नहीं चाहिए कि ‘आज दिन तक तूने मेरा क्या भला किया है, वह मैं जानता हूँ इसलिए तेरी सलाह एक तरफ रख। तेरी बात हमें नहीं सुननी हैं।’ वह अलग है और हम अलग हैं, हमें क्या लेना-देना? अभी तक हम ऐसा समझते थे, कि यह सगा भाई ही है इसलिए उसके कहे अनुसार चल रहे थे?


  ब्रह्मचारी किसे कहते हैं कि जिसके लिए कुछ ‘नापसंद’ हो ही नहीं। कोई कड़वी दवाई देते समय आपसे पूछें कि ‘आपको अच्छी लगेगी?’ तब कहे, ‘हमें हर्ज नहीं है।’ ‘नापसंद’ शब्द तो कहीं बोला जाता होगा? लोग क्या ये सभी दवाईयाँ पसंद से पीते होंगे? रोज़ कितनी ‘नापसंद’ चीज़ें करनी पड़ती हैं?


  प्रश्नकर्ता : बहुत सारी चीज़ें।


  दादाश्री : इसलिए जब मन को ‘नापसंद’ हो तो, तब हमें ‘जय जयकार हो’ बोलें तो क्या फायदा? अरे, बल्कि अधिक फायदा होगा। मन के विरुद्ध करेंगे तो एक तरफ मन समझ जाएगा कि अब अपनी मानते नहीं हैं इसलिए अब अपने बोरिया-बिस्तर बाँध कर दूसरे गाँव जाने की तैयारी कर लो। उसका अपमान होता है तो बहुत ही अच्छा रहेगा। मन की तो मानना ही नहीं चाहिए न! ‘मन का चलता तन चले, ताका सर्वस्व जाय।’


  जानवर चलते हैं, मन के कहे अनुसार


  मन के कहे अनुसार चलते हैं इसलिए जानवर कहलाते हैं। ये सभी जानवर मन के कहे अनुसार चलते हैं। हिंदुस्तान के लोग मन के कहे अनुसार नहीं चले, ऐसा होना चाहिए।


  प्रश्नकर्ता : लेकिन, अधिकतर तो मन के कहे अनुसार ही चलते हैं।


  दादाश्री : यह हम जो बता रहे हैं, वह ज्ञान है इसलिए धीरे-धीरे बदलाव करना। ज़्यादातर ऐसा कैसे कह सकते हैं जिससे मन चिढ़ जाए, जिस बात में हमें परेशानी नहीं हो, उस बारे में चला सकते हैं। हमें समभाव से निकाल करना है। मन को इस तरह से नहीं चलने देना है। ऐसा नहीं होने देना है कि मन हमें खींच ले जाए, हमें मन को अपनी तरह से चलाना है। मन तो जड़ है। ये लोग मन के अनुसार चलते हैं तो उनका सर्वस्व चला जाएगा।


  वर्ना, मन पड़ जाएगा ढीला


  मन के कहे अनुसार चलना ही नहीं चाहिए। मन का कहा यदि अपने ज्ञान के अनुसार हो तो उतना एडजस्ट (सेटिंग) कर लेना चाहिए। अपने ज्ञान के विरुद्ध चले तो बंद कर देना चाहिए।


  प्रश्नकर्ता : यदि मन के कहे अनुसार चले तो नियम टूट जाएगा, ऐसा है न?


  दादाश्री : फिर नियम रहा ही कहाँ! किसी के बीच में अक्लमंदी करनी। मन नियम वाला है लेकिन हमें तो ज्ञान के अनुसार चलना है।


  (पृ.६)


  नहीं तो, मन भी नियम वाला है, उस वजह से ही तो इस जगत् के लोग बहुत अच्छी तरह से रह सकते हैं।


  हमारा मन बहुत कहता है कि ‘यह खाओ, यह खाओ’ लेकिन नहीं। वर्ना मन ढीला पड़ जाएगा, देर ही नहीं लगेगी। यदि ढीला पड़ गया तो पूरे दिन उसकी कलह रहेगी, दयाजनक स्थिति। तू तो चंदूभाई को रुलाने वाला आदमी है, तू क्या कोई ऐसा-वैसा आदमी है? तो फिर यह मन तो उसका, चंदूभाई का है। हमें क्या लेना-देना? अब तो हम शुद्धात्मा हैं।


  प्रश्नकर्ता : नि:संदेह।


  दादाश्री : मन चंदूभाई का है। हमें उस मन के कहे अनुसार नहीं चलना है। जो मन के कहे अनुसार चलेगा न, उसका ब्रह्मचर्य नहीं टिक पाएगा। कुछ भी नहीं टिकेगा, बल्कि अब्रह्मचर्य हो जाएगा। मन का और हमारा क्या लेना-देना?


  मन की लॉ बुक चुकवा दे ध्येय


  प्रश्नकर्ता : एक बार जब हम सत्संग में से उठ कर बाहर चाय पीने गए थे तब आपने कहा था कि बाकी सभी बातों में ऐसी छूट रखना लेकिन सिर्फ ब्रह्मचर्य की बात में ही मन की मत मानना।


  दादाश्री : बाकी की सभी बातों में मान लेना है? अर्थात् आपको उसमें रुचि (रस) हो तो मानो न! मुझे क्या हर्ज है? आपको रुचि है तो मुझे कोई हर्ज नहीं है। ब्रह्मचर्य में मानोगे तो भी मुझे कोई हर्ज नहीं है।


  प्रश्नकर्ता : ऐसा नहीं।


  दादाश्री : तो?


  प्रश्नकर्ता : अर्थात् इन दोनों में अंतर समझ में नहीं आया इसलिए पूछा।


  दादाश्री : यह तो, ब्रह्मचर्य में आप स्ट्रोंग (दृढ़) रहो इसलिए ऐसा कहना चाहता हूँ, उस हेतु से ऐसा कहा था इसका मतलब दूसरी बातों के लिए आप ऐसा कह रहे हो कि ‘मन का बाकी सब आराम से सुनना।’ आपका काम हो गया(!) क्या हासिल कर लोगे इससे? कैसी वकालत कर रहे हो?


  प्रश्नकर्ता : खुद की लॉ बुक (नियम किताब) में ले जाते हैं!


  दादाश्री : लॉ बुक तो वही की वही है। इसके पक्षधर कैसे लोग है? विरोधी के पक्षधर! अब समझदार हो जाओ। वर्ना नहीं चलेगा इस दुनिया में। वह तो आप मन के कहे अनुसार लॉ बुक का उपयोग कर रहे हो। उसी में, उतने ही सर्कल में। क्या सुबह सत्संग में आने के लिए आपको कभी देर हो जाती है या ऐसी वैसी कोई भूल नहीं होती। अगर यहाँ आने में भूल हो जाए तो हम ऐसा नहीं कहते कि आप रेग्युलर हो जाओ। फलाना ऐसा हो गया, ऐसा कुछ नहीं है। ये तो, आपकी वही भूलें और आप वही घोटाले करते हो। आप मन के कहे अनुसार लॉ बुक का उपयोग करते हैं। उसका रक्षण करते रहते हो। उसका रक्षण करते हो, तो क्या होगा उसका? अब आप क्या करोगे? आप भी रक्षण करोगे? ये तो वही की वही भूलें। और कोई नई तरह की भूलें है दुनिया में?


  उड़े, पतंग या मन?


  प्रश्नकर्ता : दो-तीन दिनों से मुझे पतंग उड़ाने का बहुत मन हो रहा है, तो क्या वह नहीं उड़ानी चाहिए?


  (पृ.७)


  दादाश्री : जिसे पतंग उड़ाने की इच्छा होती है, वह कब ब्रह्मचर्य पालन कर पाएगा? ऐसे व्यक्ति को घुसने देना चाहिए क्या?


  प्रश्नकर्ता : मैंने रात को निश्चय किया था कि अब हमें पतंग नहीं उड़ानी हैं और सुबह उठा तभी से अंदर हो रहा है कि ‘उड़ानी तो चाहिए न!’


  दादाश्री : तब तो फिर ब्रह्मचर्य का पालन कब करोगे? पैंतालीस साल बाद कहोगे कि अब ‘मुझे शादी करनी है’ तो तब पत्नी नहीं मिलेगी। राह देखने पर भी नहीं मिलेगी। अत: निश्चयबल होना चाहिए।


  पतंग के बारे में तो मन दो महीनों से पीछे नहीं पड़ा है न? कितने घंटों से पीछे पड़ा था।


  प्रश्नकर्ता : चार-पाँच घंटों से।


  दादाश्री : उन चार-पाँच घंटों में ही तू ढीला पड़ गया तो फिर छ: महीनों तक पीछे पड़ेगा, ‘शादी कर लो, शादी कर लो,’ उस बारे में वह प्रमाण सहित सब दिखाएगा तो फिर क्या होगा? मन कहे, ‘पतंग उड़ाओ,’ तो पतंग उड़ाता है। कुछ देर के बाद मन कहेगा कि ब्रह्मचर्य का पालन कर! अरे, ब्रह्मचर्य तो निश्चय वालों का काम है। क्या तुम्हारे जैसे लोगों का काम है? वे तो पुरुषार्थी लोग! जो पुरुष हो चुका हो! इस प्यादे का क्या काम है वहाँ?


  मन ले जाएगा शादी के मंडप तक


  प्रश्नकर्ता : पहले से ही यह सब ऐसा है। सब मन चाहा ही करता है।


  दादाश्री : देखो न, चार सौ साल पहले कबीर जी ने कहा था, वे कितने समझदार इंसान थे! कहते हैं, ‘मन का चलता तन चले, ताका सर्वस्व जाय।’ समझदार नहीं थे कबीर जी?


  प्रश्नकर्ता : समझदार ही कहलाएँगे न।


  दादाश्री : और यह तो मन के कहे अनुसार चलता रहता है। मन कहे कि ‘इससे शादी कर लो’ तो कर लोगे?


  प्रश्नकर्ता : नहीं, ऐसा नहीं होगा।


  दादाश्री : अभी वह तो कहेगा। जब ऐसा कहेगा उस समय क्या करोगे आप? यदि ब्रह्मचर्य व्रत का पालन करना हो तो स्ट्रोंग (मज़बूत) रहना पड़ेगा। मन तो ऐसा ही कहेगा और आपसे भी बुलवाएगा इसीलिए मैं कह रहा था न कि कल सुबह आप भाग भी सकते हो। उसका क्या कारण है? मन के कहे अनुसार चलने वाले का भरोसा ही क्या? क्योंकि आपका खुद का चलण हैं ही नहीं जबकि खुद के चलण वाला ऐसा नहीं करेगा।


  ‘मन के कहे अनुसार चलने वाला व्यक्ति यहाँ से चला जाएगा, ‘वह किसगारन्टी के आधार पर? अरे लो! अगर मैं तुझे दो दिन तक पानी में हिलाऊँ, ऐसे छपछपाऊँगा न, तो तू परसों ही चला जाएगा। यह तो तुझे पता ही नहीं है। तेरे मन का क्या ठिकाना? बिल्कुल ही बिना ठिकाने का मन। खुद के सेन्टर तक पहुँचा ही नहीं है। मन के कहे अनुसार तो चलते हो अभी भी। ‘भागना नहीं है, भागना नहीं है,’ यह तो सिर्फ कहने के लिए ही है लेकिन अभी तो न जाने क्या करोगे? स्ट्रोंग आदमी तो कौन कहलाता है कि जो किसी की भी नहीं माने। मन का या बुद्धि या अहंकार का या कोई भगवान आ जाए तो उसकी भी न माने। आपकी तो क्या बिसात? आपको तो अगर मन कहता है कि ‘श्मशान में जाऊँ तो मन एतराज नहीं करता और मन एतराज करे कि वहाँ नहीं जाना है तो नहीं जाएगा!’


  प्रश्नकर्ता : मैंने खुद ने यहाँ दादा के पास


  (पृ.८)


  आ कर जो निश्चय किया है, उस बारे में मन की कभी भी नहीं सुनी।


  दादाश्री : ऐसा? मन सीधी बात कहता है क्या?


  प्रश्नकर्ता : हाँ, सीधा बोलता है।


  दादाश्री : क्योंकि उल्टा नहीं बोला है। थोड़ा बहुत उलटा बोले तो आप वह नहीं सुनोगे। लेकिन सात दिनों तक आपको छोड़ेगा नहीं और फिर अंदर वह कहेगा, ‘यह ज्ञान तो मिल गया है, अब कोई हर्ज नहीं है। लोगों में अपनी बहुत वैल्यू है। वगैरह वगैरह।’ सबकुछ समझा कर चलाएगा अपने को!


  प्रश्नकर्ता : अब ऐसा नहीं होगा।


  दादाश्री : आपको बाद में ज़्यादा नुकसान न हो इसलिए आपको सावधान करके कहते हैं कि ‘इसमें मन का चलता’ छोड़ दो चुपचाप, अपने स्वतंत्र निश्चय से जीयो। अगर मन की ज़रूरत हो तो लेना और अगर ज़रूरत नहीं हो तो उसे एक तरफ रख देना। यह मन तो पंद्रह-पंद्रह दिनों तक घुमा-फिरा कर फिर शादी करवाता है। अरे, बड़े-बड़े संत भी घबरा गए तो आपकी क्या बिसात!


  ‘नापसंद’ ही निकाल दो


  यह कहता है कि ‘काम करना अच्छा नहीं लगता लेकिन दादा की आज्ञा है इसलिए काम करते हैं।’ अच्छा नहीं लगता कहते ही काम तुरंत चढ़ बैठेगा। अब आपका यह सब रोग जाएगा कब? आपकी शादी करवा दें तो चला जाएगा (!) फिर पत्नी निकाल देगी (!) मार-ठोक कर हिला-हिला कर निकाल देगी।


  प्रश्नकर्ता : अब आपको हमारे रोग हिला-हिला कर निकाल देने पड़ेंगे?


  दादाश्री : मैं क्या फालतू बैठा हूँ ये सब निकालने के लिए? मैं निकाल दूँ, ऐसा कह रहा है! मैं कितनों के निकालूँगा, मैं तो बता देता हूँ आपको।


  प्रश्नकर्ता : आपको ही करना पड़ेगा न?


  दादाश्री : हाँ, लेकिन मैं तो कह देता हूँ फिर अगर आपकी मरज़ी नहीं होगी तो कैसे निकाल सकूँगा?


  प्रश्नकर्ता : मरज़ी तो है ही। निकालने ही हैं।


  दादाश्री : मरज़ी है तो अपने आप ही निकलने लगते हैं। आपके निकलने लगे हैं क्या?


  प्रश्नकर्ता : जो पसंद नहीं ऐसे काम भी मैं करता हूँ लेकिन आप पूछ रहे हैं इसलिए कहना होगा न कि ‘यह ‘पसंद नहीं है’।


  दादाश्री : ‘पसंद नहीं है’ यह शब्द ही निकाल दो। अपनी डिक्शनरी में इस शब्द की ज़रूरत ही नहीं है।


  खुद के अभिप्राय पर रहना चाहिए स्ट्रोंग


  ‘इन्हें’ (नीरू बहन को) नापसंद कुछ भी नहीं है, सबकुछ पसंद है। इतने सालों से निरंतर हमारे साथ ही रहे हैं लेकिन इन्हें कोई झंझट ही नहीं है न! क्योंकि वे खुद के (ध्येय के) अभिप्राय के अनुसार ही चलते हैं! वे मन की सुनते ही नहीं हैं तब हम ने उनके सामने एक शर्त रखी। मैंने उनसे कहा, ‘आपको ब्रह्मचर्य का पालन करना पड़ेगा और इस तरह से चलोगे, तभी इसका पालन हो सकेगा।’


  प्रश्नकर्ता : वह किस तरह से?


  दादाश्री : खुद के अभिप्राय पर स्ट्रोंग


  (पृ.९)


  रहना चाहिए और क्या करना है? वे ऐसे ही रहते हैं जबकि तू तो अगर अंदर मन कुछ बोलना शुरू करे तो वही सुनता रहता है। फिर अभी तो एक-एक घंटे तक निकाल देता है। दो घंटों तक भीनिकाल देता है, चार घंटों तक भी निकाल देता है उसे लेकिन फिर तू एक्सेप्ट (स्वीकार) कर लेता है। वह नहीं चलेगा।


  प्रश्नकर्ता : यों तो हम इस अभिप्राय में स्ट्रोंग ही है न?


  दादाश्री : अभिप्राय स्ट्रोंग है लेकिन जब मन विरोध करे न, अगर अभी थोड़ी देर के लिए भी विरोध करे तो फिर भी आप उसे निकाल दोगे लेकिन अगर चार-चार, छ:-छ: महीनों तक वह माल निकला तो बिगड़ जाएगा!


  प्रश्नकर्ता : जब मन विरोध करे तब खुद को अपने अभिप्राय पर स्ट्रोंग रहना है और मन जो बताए उसे ‘देखते’ रहना है?


  दादाश्री : हाँ, उसे देखते रहना है। तब यदि हमसे पूछे कि ऐसा होता रहता है तो अब क्या करूँ? तब हम उसे स्ट्रोंग कर देते हैं, कि सुनना ही मत। तू उसे देखता रह। देखते ही रहना है। फिर यदि हमें पसंद हो, हमारे अभिप्राय के मुताबिक हो तो भले ही मन उस अनुसार एडजस्ट हो जाए, उसमें कोई हर्ज नहीं है। हमें पसंद आता है और उसे नापसंद हो, उसे पसंद आता है और हमें ना पसंद हो क्योंकि यह मन एक अलग ही चीज़ हो गई है न, इसीलिए हम उसे जीत कर बैठे हैं।


  मन को कब जीत पाएँगे?


  मन की सुननी चाहिए क्या? ज़रूरत के मुताबिक सुन ले फिर बाकी खुद का मनचाहा ही करे। वही कहना चाहता हूँ कि हमारा सिद्धांत है। तुझे मानना हो तो मान। नहीं मानना हो तो हमें कोई ज़रूरत नहीं है। हम ‘वीटो’ का उपयोग करेंगे।


  मन को तो कब जीत सकते हैं? नज़रे आकर्षित होते ही समझ जाए कि ये मन की वजह से आकर्षित हो रही हैं फिर तुरंत ही मन की सभी बातों को काट दे। यहाँ पर आने के लिए मन मना करे तो उसमें भी उसे काट दे। मन तो भागने के रास्ते ढूँढता है। जहाँ पर मेहनत नहीं करने पड़े, मन वहाँ जाना चाहता है। अगर मन के कहे अनुसार नहीं चलेगा तो सब ठीक हो जाएगा।


  अपना निश्चय अपने ध्येय के अनुसार ही है। आज के निश्चय के अनुसार ही करना है हमें। हमारी आज की जो प्लानिंग (आयोजन) है उसके अनुसार ही करना है, मन की प्लानिंग के अनुसार नहीं। वर्ना वह होगा ही नहीं। न तो ब्रह्मचर्य का पालन हो पाएगा और न ही यहाँ पर नहीं रह पाएगा। दादा के पास भी नहीं टिक पाएगा।


  ध्येय का ही निश्चय


  ब्रह्मचारी बनने का तेरा निश्चय है लेकिन तू तो सब इस मन के कहे अनुसार करता है। तो यह सब तेरा है ही कहाँ? वह तो ‘मन’ ने ऐसा कहा था ‘शादी करने में मज़ा नहीं है,’ ऐसा सब तुझे मन ने कहा था और तूने एक्सेप्ट किया था।


  प्रश्नकर्ता : लेकिन अब तो निश्चय हो गया है न?


  दादाश्री : अब तेरा निश्चय। अब यदि तू निश्चित करे कि अब ‘यह मेरा निश्चय है।’ तो फिर मन से कह देना कि ‘अब अगर तू उल्टा करेगा, तो तेरी बात तू जाने।’ अब तू अपने सिद्धांत के रूप में इसे स्वीकार ले तो यही अपना निश्चय।

  प्रश्नकर्ता : सिद्धांत के रूप में स्वीकार करने के बाद ‘अपना’, वर्ना ‘मन का’?


  दादाश्री : तो और किसका? वह क्या उसका है? लेकिन अभी ‘अपना’ है ही कहाँ यहाँ इस जायदाद (प्रोपर्टी) में? जो अपनी जायदाद थी, वह तो दबा दी है और वह भी अपने कमरे में रहता है और ऊपर से वह चोरी भी करता है।


  किसी के घर के पर से यदि खपरैल का टुकड़ा गिरे और चोट लगे, तब भी कुछ नहीं कहता। क्योंकि वहाँ पर मन कहता है कि ‘किसे कहेंगे हम?’ वह तो उसका मन जैसा सिखाता है, उसी अनुसार वह बोलता है। अभी हमारा जो सिद्धांत है उसके अनुसार मन चलना चाहिए। मन का कहना नहीं मानना चाहिए।


  सामायिक में चलण, मन का


  प्रश्नकर्ता : सामायिक में बैठना अच्छा नहीं लगता। भागने का मन करता है।


  दादाश्री : मन भले ही शोर मचाए लेकिन तुझे क्या लेना-देना? तेरे सिद्धांत के विरुद्ध चलता है क्या? अगर चलता है तो चलण उसी का है अभी भी। वह मना करे तो हमें क्या? वह तो सामायिक ही नहीं करने देगा।


  प्रश्नकर्ता : पहले शुरुआत में मैं एक-दो साल रेग्युलर सामायिक करता था। तब मुझे वह अच्छा लगता था।


  दादाश्री : तो फिर तू पसंद-नापसंद के ही मार्ग पर है न! कह रहा है कि मुझे अच्छा लगता था। जो मन की माने वह इंसान ही नहीं कहलाएगा। वह मशीन नहीं कहलाएगी तो और क्या कहलाएगा? खुद का कोई चलण ही नहीं है न! खुद का चलण नहीं होना चाहिए? आप पुरुष हुए हो न?


  प्रश्नकर्ता : खुद का ही होना चाहिए।


  दादाश्री : सत्संग में आने के लिए मन मना करे तो क्या करते हो? वहाँ मन की मानते हो?


  प्रश्नकर्ता : मन की नहीं मानता।


  दादाश्री : अगर यों मानोगे तो फिर भटक जाओगे न! रहा ही क्या फिर? जानवर भी उसकी मानते हैं, आप भी उसकी मानते हो। अधिकतर बाबतों में मन के विरुद्ध करते हो यानहीं?


  प्रश्नकर्ता : बहुत बार।


  दादाश्री : अच्छा, जो मन के चलाने से चले, वह तो मिकेनिकल कहलाएगा। अंदर पेट्रोल डाला इसलिए मशीन चलती रहती है। तुझे भी ऐसा होता है क्या? तब तो अगर तुझे शादी नहीं करनी होगी फिर भी करवा देगा।


  प्रश्नकर्ता : उसमें में ऐसा नहीं होगा।


  दादाश्री : कैसे इंसान हो? अगर अपनी इच्छा के अनुसार न चलने देता तो फिर तेरा चलण (वर्चस्व) ही नहीं है।


  प्रश्नकर्ता : सामायिक करने की इच्छा उतनी स्ट्रोंग नहीं है।


  दादाश्री : ओहोहो! तब तो यह सारा धर्म करने की इच्छा ही नहीं है। उसमें फिर स्ट्रोंग नहीं है न।


  सामायिक अड़तालीस मिनट की चीज़ है। अगर अड्तालिस मिनट भी एक जगह पर नहीं बैठ सकता तो फिर ब्रह्मचर्य का पालन कैसे हो पाएगा? उसके बजाय चुपचाप शादी कर ले तो अच्छा है।


  ये जो ब्रह्मचर्य का पालन करते हैं, वह ब्रह्मचर्य अर्थात् खुद का निश्चय बल है। कोई

  डिगा नहीं सके ऐसा। जो किसी के कहे अनुसार चले वह ब्रह्मचर्य का पालन कैसे कर पाएगा?


  चल रहे हैं कहाँ? दिशा कौन सी?


  ब्रह्मचारी तो कैसा होता है? ऐसा, स्ट्रोंग पुरुष! उच्च मनोबल वाला! ‘वह क्या कोई ऐसा वैसा होता होगा?’ इसीलिए तो मैं बार-बार कहता हूँ कि ‘आप चले जाओगे, शादी कर लोगे’। तब आप कहते हो कि ‘ आप ऐसे आशीर्वाद मत देना’। मैंने कहा, ‘मैं आशीर्वाद नहीं देता हूँ, मैं तो आपकी स्थिति बता रहा हूँ।’ अगर अभी से सावधान नहीं हुए और खुद के हाथ में लगाम नहीं ली तो फिर सब खत्म! ‘गाड़ी कहाँ ले जा रहे हो?’ तब कहते हैं, ‘बैल जहाँ ले जाएँ वहाँ!’ बैल जिस दिशा में जाते हैं उस दिशा में गाड़ी जाने देगा कोई? ‘यदि बैल ऐसे जा रहे हों तो मार-ठोक कर, कैसे भी करके, इस तरफ ले आएगा। खुद के तय किए हुए रास्ते पर ही ले जाएगा न!’


  प्रश्नकर्ता : खुद के तय किए हुए रास्ते पर ही ले जाएगा।


  दादाश्री : आप तो बैल के अनुसार गाड़ी चला रहे हो। ‘वे इस तरफ जाते हैं तो मैं क्या करूँ?’ कहते हो। तो उसके बजाय शादी कर लो न आराम से! गाड़ी इस तरफ जा रही हो तो फिर कोई अर्थ ही नहीं रहा न! निश्चयबल है नहीं। खुद का कुछ है नहीं। खुद में कोई काबिलियत नहीं है। तुझे क्या लगता है? गाड़ी को जाने देना चाहिए?


  प्रश्नकर्ता : नहीं जाने देना चाहिए।


  दादाश्री : फिर यह गाड़ी क्यों जा रही है?


  प्रश्नकर्ता : आपके कहने पर पता चलता है कि यह मन के कहे अनुसार किया था। वर्ना पता ही नहीं चलता है।


  दादाश्री : हाँ, लेकिन पता चलने के बाद समझदार हो जानाचाहिए या नहीं?


  प्रश्नकर्ता : होना चाहिए।


  मन तो सामायिक में से उठाए


  दादाश्री : अब फिर परसों आप ऐसा कहोगे कि ‘मुझे अंदर से ऐसा लगा तो मैं सामायिक करते-करते उठ गया!’


  प्रश्नकर्ता : सामायिक करने बैठते हैं तो मज़ा नहीं आता।


  दादाश्री : अगर मज़ा नहीं आता तो उसमें हर्ज नहीं है लेकिन मन के कहे अनुसार करे तो उसे नहीं चला सकते।


  प्रश्नकर्ता : लेकिन मज़ा नहीं आता इसलिए ऐसा होता है कि अब नहीं बैठना है।


  दादाश्री : लेकिन यों ऐसी इच्छा नहीं है न तेरी कि मन के कहे अनुसार चलना है?


  प्रश्नकर्ता : ऐसा तो अब पता चला न!


  दादाश्री : मज़ा नहीं आए, वह अलग चीज़ है। मज़ा तो, हम समझेंगे कि इसे किसी और जगह पर इन्टरेस्ट (रस)है और इसमें इन्टरेस्ट कम है। इन्टरेस्ट तो हम ला देंगे।


  प्रश्नकर्ता : मज़ा नहीं आता इसलिए मन बताता है कि अब चलो।


  दादाश्री : मैं उस मन की बात नहीं कर रहा हूँ। मज़े और मन का कोई लेना-देना नहीं है।


  प्रश्नकर्ता : अगर मज़ा नहीं आता तो फिर ऐसा होता है कि अब सामायिक में नहीं बैठना है।

  दादाश्री : मज़ा क्यों नहीं आता, वह मैं जानता हूँ।


  प्रश्नकर्ता : मुझे सामायिक में कुछ दिखाई ही नहीं देता।


  दादाश्री : लेकिन दिखेगा कैसे, जहाँ ऐसी सब गलतियाँ होती हों, वहाँ!


  प्रश्नकर्ता : जब खुद को पता चलता है कि ये सब गलतियाँ हुई हैं, उसके बाद दिखाई देगा न?


  दादाश्री : नहीं! सब से पहले तो उसे उसकी समझ ही नहीं आई है न तो जब तक उसे समझ में नहीं आएगा तब तक दिखाई कैसे देगा? ये क्या कहना चाहते हैं, वह बात ही समझ में नहीं आई न? उसके लिए उदाहरण देता हूँ, बैलगाड़ी का उदाहरण देता हूँ, मिकेनिकल का उदाहरण देता हूँ लेकिन एक भी बात अंदर तक नहीं पहुँचती है न! तो अब क्या करें!


  प्रश्नकर्ता : फिल्म की तरह दिखाई देना चाहिए न?


  दादाश्री : लेकिन दिखेगा कैसे? आप देखने वाले नहीं हो। गाड़ी के मालिक नहीं हो न? मालिक होते तो दिखाई देता न। अभी तो आप बैल के कहे अनुसार चलते हो। जो बैल के कहे अनुसार चलता है उसे कोई फिल्म नहीं दिखाई देती। जो खुद के निश्चय से चले उसे सबकुछ दिखाई देता है। क्या इन सभी को फिल्म नहीं दिखाई देती? नहीं, दिखाई देती न!


  प्रश्नकर्ता : सामायिक करने में इन्टरेस्ट नहीं है इसलिए ऐसा होता है न?


  दादाश्री : इन्टरेस्ट नहीं हो उसे चला सकते हैं लेकिन इसे नहीं चला सकते। इसके जैसी मूर्खता कोई करता होगा? क्या देख कर ऐसा करता होगा?


  प्रश्नकर्ता : मैं ऐसा करता हूँ उसका अभी पता नहीं चलता, समझ में नहीं आता।


  दादाश्री : समझ में ही नहीं आता न, क्यों? कब समझ में आएगा? दो-तीन जन्मों के बाद समझ में आएगा? शादी कर लेगा तो (पत्नी) समझा देगी। कहता है ‘समझ में ही नहीं आता!’


  यह बैलगाड़ी का उदाहरण दिया, फिर निश्चय बल की बात की। जो अपने निश्चय के अनुसार नहीं करने दे, उसकी बात माननी चाहिए क्या? माँ-बाप की नहीं मानते और मन की कीमत ज़्यादा मानते हो, ऐसा हुआ न?


  प्रश्नकर्ता : लेकिन मुझे सामायिक में कुछ दिखाई ही नहीं देता।


  दादाश्री : क्या देखना है कि दिखाई देगा?


  प्रश्नकर्ता : आप कहते हैं न कि पिछले चार सालों तक का सबकुछ दिखाई देता है।


  दादाश्री : वह इस तरह से नहीं दिखाई देता। वह तो जब गहराई में उतरने का कहते हैं, तब दिखाई देता है। जो मन के कहे अनुसार चलते हैं वे सभी बैलगाड़ी जैसे ही हैं न? फिर दिखेगा ही कैसे? ‘देखने वाला’ अलग होना चाहिए, खुद के निश्चयबल वाला! अभी तक मन का कहा ही किया है, उसी वजह से यह सारा आवरण आ गया है।


  प्रश्नकर्ता : सामायिक करते समय मन सामायिक करने के लिए मना करे तो वहाँ पर उदयकर्म है क्या?


  दादाश्री : उदयकर्म तो कब कहलाता है

  कि निश्चय होने के बावजूद निश्चय को टिकने न दे, तब उदयकर्म कहलाता है।


  प्रश्नकर्ता : विचार उदयकर्म के अधीन तो नहीं फूटते हैं न?


  दादाश्री : लेकिन अगर अपना निश्चय हो तो सामायिक करना। अगर निश्चय हो तो, भीतर प्रकृति को अनुकूल नहीं आए फिर भी करना चाहिए। बाकी, विचार तो उदयकर्म के अधीन होते हैं। उन्हें हमें देखना हैं। वह हमारे पुरुषार्थ की बात है। विचारों को देखें तो वह उदयकर्म वहीं पर खत्म हो जाएगा। देखा तो खत्म! उसमें विचरे तो उदयकर्म शुरू हो जाएगा!


  ध्येय के अनुसार चलाओ, मन को


  यह तो ‘मन के चलाने’ से चलते हो, खुद के विल पावर (आत्मबल) से नहीं चले। वहाँ पर ‘यह पसंद नहीं और यह पसंद है,’ वे उसके साधन, वे रोंग कहलाते हैं। सैद्धांतिक होना चाहिए, लेकिन अब क्या हो सकता है? अगर उसमें काम करते समय सैद्धांतिक हो जाए, तो हो जाएगा।


  प्रश्नकर्ता : हो जाएगा।


  दादाश्री : देखो न, अभी से ही नहीं हो रहे।


  प्रश्नकर्ता : वह तो हो जाएगा।


  दादाश्री : हो जाएगा, वैसी आशा तो रखनी ही चाहिए न? अभी भी छोटी-छोटी बातों में, ऐसा निश्चित किया है कि मन का नहीं मानना है अर्थात् जितना काम का हो उतना सुनना है और जो काम का नहीं हो वह नहीं। यदि गाड़ी अपने तय किए रास्ते पर जा रही हो तो, हमें उसे चलने देना है और यदि फिर दूसरी ओर जा रही हो तो उसे अपने ध्येय के अनुसार चलाना है। हर बात में ऐसा करना है। यह तो कहता है, ‘वह इधर दौड़ रही है, तो अब मैं क्या करूँ? उस बैलगाड़ी वाले को क्या कोई घर में घुसने देगा?


  प्रश्नकर्ता : नहीं लेकिन अंदर जो पसंद है, वह चीज़ नहीं करनी चाहिए?


  दादाश्री : किसे पसंद है, वह करना है? क्या मैं नाश्ता नहीं करता? लेकिन उसे ऐसा रखना है कि ‘नापसंद है’।


  प्रश्नकर्ता : हम तो सुबह उठ कर ऐसा ही तय करते हैं कि आपके पास आना है। अन्य कोई निश्चय नहीं है। कुछ बातों में मन कहता है वैसा मानते हैं। व्यवहार में जो मान्य हो वैसा।


  दादाश्री : अपने कहे अनुसार चलना। हमें ज़रूरत हो, हमारा ध्येय हो, उस अनुसार चलना है। अगर हम बोरसद जाने निकलें और फिर आधे मील ही चले हो, फिर मुझे कहेगा, कि ‘आज रहने दो न,’ तो फिर यह वापस लौटने का देखेगा। तो वहाँ से वापस नहीं लौटना है। लोग भी क्या कहेंगे बेअक्ल हो या क्या हो? जा कर वापस आ गए? आपका तो कोई ठिकाना ही नहीं है क्या? ऐसा कहेंगे या नहीं कहेंगे लोग?


  प्रश्नकर्ता : कहेंगे।


  दादाश्री : मोक्ष में जाने का निश्चय है क्या तेरा?


  प्रश्नकर्ता : मोक्ष में जाने का निश्चय तो बहुत है।


  दादाश्री : अगर उसमें कोई अड़चन आए तो?


  प्रश्नकर्ता : तो भी निश्चय नहीं डिगेगा।


  दादाश्री : अगर मन भीतर शोर मचाए तो?


  प्रश्नकर्ता : तो भी निश्चय नहीं डिगेगा।


  (पृ.१४)


  दादाश्री : उसी को मनुष्य कहते हैं। इन पिल्लों का (डगमगाते निश्चय वालों को) क्या करना है? तुझे ये सब बातें समझ में आती हैं?


  प्रश्नकर्ता : थोड़ी बहुत समझ में आती हैं। मुझे तो ऐसा ही लगता है कि मेरा निश्चय है।


  दादाश्री : कैसा निश्चय? जो मन के कहे अनुसार चलता है वैसा! क्या निश्चय वालों का मन ऐसा रहता होगा? मन रहता है लेकिन हेल्पिंग रहता है। सिर्फ खुद की ज़रूरत के लिए ही, जैसे बैल खुद के मालिक के कहे अनुसार चलते हैं न! लेकिन हमें इधर जाना हो और वे उधर जाए तो?


  मन में मत फँसना, भले ही वह शोर मचाए


  प्रश्नकर्ता : अगर मन को इन्टरेस्ट नहीं आए तो वह आनाकानी करेगा न?


  दादाश्री : भले ही वह आनाकानी करे! सभी का मन ऐसे आनाकानी करता है। मन तो आनाकानी करेगा। वह तो टाइम हो जाए इसलिए आनाकानी करता है। वह आनाकानी करे इसका मतलब क्या वह दावा करेगा? कुछ देर बाद फिर कुछ भी नहीं। उसका समय बीत जाने पर फिर दिनभर आनाकानी नहीं करेगा। अगर तू उसमें फँस गया तो फँस गया। वर्ना अगर नहीं फँसा तो कुछ भी नहीं। तू स्ट्रोंग रहता है न?


  प्रश्नकर्ता : कभी-कभी स्ट्रोंग रहता हूँ।


  दादाश्री : तेरा मन तो क्या कहेगा, ‘पढ़ाई भी पूरी नहीं करनी है।’ वह ऐसा कहे तो क्या वैसा करेगा?


  प्रश्नकर्ता : दादा कहेंगे, वैसा करूँगा।


  दादाश्री : हम क्या तेरा अहित करेंगे? आप भले ही अपना अहित करो लेकिन हमसे नहीं होगा न! आप हमारे टच (संपर्क) में आए हों तो हम आपके हित के लिए ही सभी दवाईयाँ दे देते हैं इसके बावजूद भी अगर मन नहीं सुधरे तो फिर वह उसका हिसाब है। सभी प्रकार की दवाईयाँ दे देते हैं और दवाईयाँ तो ऐसी देते हैं कि सभी रोग मिट जाएँ इसके बावजूद भी यदि खुद टेढ़ा है तो पीएगा ही नहीं न!


  प्रश्नकर्ता : नाक दबाकर पिला देना।


  दादाश्री : नाक कौन दबाएगा? ऐसे नाक दबाने से कुछ नहीं होता।


  तू नहीं कह रहा था कि मुझे स्कूल जाना अच्छा नहीं लगता था। निश्चय तो होना चाहिए न कि मुझे स्कूल की पढ़ाई पूरी करनी है। फिर यह करना है, वह करना है। फिर हमेशा सभी के साथ रहना है, ब्रह्मचर्य का पालन करना है, अपनी योजना ऐसी होनी चाहिए। यों योजना के बगैर जीवन जीने का क्या अर्थ है?


  प्रश्नकर्ता : कॉलेज जाना तो मुझे भी पसंद नहीं है।


  दादाश्री : कॉलेज में जाना ही पड़ेगा न! सभी के मन का समाधान तो करना ही चाहिए न! फादर या मदर, उनके मन का समाधान करके मोक्ष में जाना है। नहीं तो, तू मोक्ष में कैसे जा पाएगा? इस तरह हंगामा करके घर से भाग गए तो हो जाएगा क्या? तो क्या मोक्ष हो जाएगा? अत: तिरस्कार नहीं करना चाहिए।


  निश्चय ही पुरुषार्थ है


  दादाश्री : ब्रह्मचर्य का कोर्स पूरा करेगा क्या?


  प्रश्नकर्ता : पक्का! वह (अब्रह्मचर्य) तो चाहिए ही नहीं। ब्रह्मचर्य का निश्चय रहता है


  (पृ.१५)


  लेकिन पुरुषार्थ में कमी रह जाती है तो उसके लिए क्या करना चाहिए?


  दादाश्री : वह कमी पुरुषार्थ में नहीं है। निश्चय ही पुरुषार्थ है।


  प्रश्नकर्ता : अगर निश्चय हो तो फिर वह चीज़ रहेगी ही।


  दादाश्री : वह कमी डिस्चार्ज में है। जो कमी है, वह डिस्चार्ज में है, चार्ज में नहीं है। वह जो डिस्चार्ज में है, उसकी कोई कीमत नहीं है।


  प्रश्नकर्ता : विषय के बारे में तो पहले से ही स्ट्रोंग रखा हुआ है और अभी भी उस बारे में ज़रा ज़्यादा जागृति रखी हुई है अंत तक लेकिन संसार में ये जो बाकी जो बातें होती हैं न...


  दादाश्री : उनका कुछ नहीं, उनकी कीमत ही नहीं है। कीमत इसी की है, ब्रह्मचर्य की। अन्य सभी मनुष्यों की देह में पशु (जैसे) हैं! पशुता का दोष है। अन्य चीज़ों की कीमत ही नहीं है।


  प्रश्नकर्ता : बाकी, विषय के बारे में तो यहाँ तक पक्का है कि अब यदि ऐसा कुछ हुआ तो चंदूभाई (फाइल नं-वन) को खत्म कर दूँगा, (कुछ भी हो) लेकिन अब यह (विषय) तो चाहिए ही नहीं।


  दादाश्री : तो फिर आपका ब्रह्मचर्य अच्छा कहा जाएगा। ऐसी समझ होनी चाहिए। बाकी, हैवानियत हो, वह तो रुकेगा ही नहीं न!


  अगर मन विरोधी हो जाएगा तो डूबा देगा


  प्रश्नकर्ता : इस ब्रह्मचर्य के बारे में कर्म का सिद्धांत ऐसा है क्या?


  दादाश्री : सिर्फ ब्रह्मचर्य के लिए ही आप निभा सकते हो। अगर किसी ने तय किया हो कि शादी नहीं करनी है तो निभा सकता है। अपना ज्ञान ऐसा है इसलिए निभाया जा सकता है लेकिन दूसरे कर्म तो छोड़ेंगे ही नहीं न!


  प्रश्नकर्ता : यह शादी का कर्म हमारे पीछे नहीं पड़ेगा?


  दादाश्री : अगर बहुत गाढ़ हो तो पीछे पड़ेगा और यदि वह गाढ़ होगा तो हमें पहले से ही पता चल जाएगा। उसकी गंध आ जाती है। वह ज्ञान से ठीक हो जाता है। अपना यह ज्ञान ऐसा है कि उस कर्म को खत्म कर सकता है लेकिन ये दूसरे कर्म तो खत्म नहीं हो सकते न!


  यह तो, जैसे छोटे-छोटे बच्चों ने तय किया हो न कि ‘हमें शादी नहीं करनी है,’ वैसी बातें हैं। कितने तो समझे बगैर हाँकते रहते हैं! अगर ‘व्यवस्थित’ में हो और शादी नहीं करेंगे तो हमें हर्ज नहीं है लेकिन ‘व्यवस्थित’ में नहीं हो और बाद में बड़ी उम्र में शोर मचाए, कि मैं शादी किए बगैर रह गया तो कौन कन्या देगा? वह ब्रह्मचर्य का पालन कर सकता है क्योंकि वह मन का मानता ही नहीं है, बिल्कुल भी नहीं न! मन का कुछ नहीं मानना चाहिए। अपना अभिप्राय ही रखना, अगर मन का ज़रा सा भी माना तो फिर अगली बार वापस चढ़ बैठेगा।


  प्रश्नकर्ता : मेरा मन ऐसा सब बताता है कि सत्संग में बैठना है, दादा के पास जाना है।


  दादाश्री : मेरा कहना है कि यदि मन अपने अभिप्राय के अनुसार चले तो हमें एक्सेप्ट है। मन उसी अभिप्राय वाला हो जाए तो अच्छा है लेकिन जब मन विरोध करेगा, उस समय तुझे डूबा देगा।


  नहीं चलेगा, वेवरिंग माइन्ड इसमें


  प्रश्नकर्ता : अपने विज्ञान में पिछले


  (पृ.१६)


  अभिप्रायों से जो मन उत्पन्न हुआ है, उसे देखना है, उसमें एकाकार नहीं होना है न?


  दादाश्री : देखे तब तो फिर काम ही हो गया न! देखा तो फिर कुछ रहा ही नहीं न। यह चीज़ तो, जो देखते नहीं हैं, उनके लिए हैं। वे तो खुद के अनुसार चलते हैं और फिर बात को पकड़ कर रखते हैं। चलते हैं उसमें भी हर्ज नहीं है लेकिन बात को पकड़ते हैं उसमें हर्ज है।


  अंदर से मन क्या कहता है? ‘यह खाओ न!’ हम कहते हैं कि भाई, इसे नहीं खाना है। आपका शोर मचाना बेकार है। हम अपने आज के ज्ञान के आधार पर चलते हैं। आज के अभिप्राय से चलते हैं।’ पिछला ज्ञान कहता है, ‘खाओ न!’


  हमारा आज का ज्ञान ब्रह्मचर्य पालन का है और पिछले जन्म का ज्ञान ब्रह्मचर्य पालन के लिए ‘हाँ’ कहे। छ: महीने बाद फिर वापस नया ही कहता है कि ‘शादी करनी चाहिए।’ इस तरह मन की स्थिति हमेशा एक जैसी नहीं रहती। डाँवाडोल होती रहती है, विरोधाभास वाली होती है।


  प्रश्नकर्ता : छ: महीने बाद मन शादी करने को कहता है। विभिन्न प्रकार का बताता है। कुछ समय अगर ज्ञान में ही बीते तो फिर मन लगातार एक जैसा ही कहने लगेगा न? फिर उल्टा-सीधा बताना बंद नहीं कर देगा?


  दादाश्री : नहीं, ऐसा नहीं होगा। बूढ़ापे में भी शादी करने को कहता है न! खुद मन से कहता भी है, ‘यह उम्र हो गई, चुपचाप बैठ!’ यानी मन का कोई ठिकाना नहीं है, ऐसा समझ कर मन के साथ एकाकार मत होना। अपने अभिप्राय से मेल खाए, उतना मन एक्सेप्टेड (स्वीकार्य)।


  निश्चय, ज्ञान के आधार पर या मन के?


  प्रश्नकर्ता : मन के आधार पर किए गए निश्चय और ज्ञान से किए गए निश्चय का डिमार्केशन (अंतर) कैसे किया जा सकता है?


  दादाश्री : ज्ञान से किए गए निश्चय तो बहुत सुंदर होते हैं। वह तो बहुत अलग चीज़ है। मन के साथ कैसे बरताव करना, वह सारी समझ तो होती ही है। उसे पूछना नहीं पड़ता है कि मुझे क्या करना चाहिए! ज्ञान से किए गए निश्चय की तो बात ही अलग न! आपका तो यह मन से किया हुआ है न! इसलिए आपको समझ लेना चाहिए कि यह कभी भी चढ़ बैठेगा। वापस मन ही चढ़ बैठेगा। जिस मन ने इस ट्रेन में बैठाया वही मन ट्रेन में से गिरा देगा। अत: यदि ज्ञान से बैठे होंगे, तो नहीं गिराएगा।


  प्रश्नकर्ता : अभी तक जो मन से किया गया निश्चय है, वह ज्ञान से हो जाए उसके लिए क्या करना चाहिए?


  दादाश्री : अब आपको उसे ज्ञान से फिट कर देना चाहिए। अर्थात् पतंग की डोर अपने हाथ में आ जानी चाहिए। ब्रह्मचर्य की डोर अपने हाथ में आ जानी चाहिए फिर मन भले ही कितना भी शोर मचाए फिर भी उसका कुछ नहीं चलेगा। दो-पाँच साल तक तू विरोध करेगा और वह कहेगा, ‘शादी कर, शादी कर’ और सभी संयोग विपरीत हो जाएँ फिर भी हम हिलेंगे नहीं क्योंकि आत्मा सभी से अलग है। सभी संयोग वियोगी स्वभाव के हैं।


  प्रश्नकर्ता : अगर निश्चय ज्ञान से किया गया हो, तब तो उसका मन इस तरह से विरोध करेगा ही नहीं न?


  दादाश्री : नहीं! नहीं करेगा। अगर ज्ञान

  से किया गया निश्चय हो, तब तो उसकी नींव (फाउन्डेशन) ही अलग तरह की होगी न! उसकी फाउन्डेशन पूरी आर. सी. सी. की होगी जबकि यह तो (मन का निश्चय) ईंट और अंदर कोन्क्रीट से बना हुआ है। फिर दरार पड़ ही जाएगी न?


  निर्बलता के कारण मन के वश में


  तू तेरे मन के कहे अनुसार कितना चलता है?


  प्रश्नकर्ता : कई बार जाना पड़ता है।


  दादाश्री : और किसके आधार पर चलता है तू?


  प्रश्नकर्ता : जब मन के विरुद्ध और कोई ज्ञान खड़ा हो जाता है कि ‘यह गलत है, ऐसा नहीं होना चाहिए, ऐसा नहीं करना चाहिए,’ तो फिर कभी-कभी ज्ञान का फॉर्स जीत जाता है और अगर चूक गए तो मन का फॉर्स जीत जाता है।


  दादाश्री : यानी कि जो पक्ष जीते वही ले जाता है। वॉलीबॉल जैसा!


  बारह महीनों के बाद तेरे मन में रोज़ ऐसा आए, मन ऐसा कहे कि ‘शादी कर, शादी कर, शादी कर। शादी कर लेनी चाहिए, शादी कर लेनी चाहिए!’ अगर ऐसा निकले तो तू क्या करेगा?


  प्रश्नकर्ता : उस बारे में जो भी विचार आए, उसे उखाड़ कर फेंक देना है।


  दादाश्री : लेकिन छ: महीनों तक तू इतना पुरुषार्थ करेगा? अगर छ: महीनों तक मन आपको परेशान करता रहे तो आपकी बिसात नहीं है और मन में से तो ऐसा निकल सकता है! अभी मन आपकी इच्छानुसार चल रहा है। आप कहते हो, ‘नहीं,’ तो कहता है, ‘नहीं।’ जब ऐसा निकलेगा न, तब सास-बहू जैसा निकलेगा, तब ‘आ जा,’ कहेगा इसलिए सावधान रहना चाहिए! मैं आपको डिस्करेज करने के लिए नहीं कह रहा हूँ। हर प्रकार से मन का विरोध करो। जिधर मन चले, उसी दिशा में शरीर जाए तो इंसान खत्म हो जाता है। इसी तरह पूरा जगत् खत्म हो गया है।


  प्रश्नकर्ता : मन के कहे अनुसार चलने का, कारण क्या है?


  दादाश्री : खुद की निर्बलता। अनंत जन्मों से निर्बलता घुस गई है, वह निकलतीं नहीं है। अब इस तरह का खुद का अहम् (अहंकार) नहीं है, सिर्फ निर्बलता ही है। मन के कहे अनुसार चल ही कैसे सकते हैं? एक अक्षर भी मन का नहीं मानना। कहना ‘चले जाओ’ और दूसरा कुछ नहीं। मन में आएगा ज़रूर लेकिन उसकी सुनता नहीं। एक अक्षर भी नहीं सुनता।


  अपरिचय से मन का छुटकारा


  मन का स्वभाव कैसा है? अगर एक बार उस चीज़ से दूर रहे न, बारह महीनों या दो साल तक दूर रहे तो, फिर उस चीज़ को भूल ही जाता है। दूर रहा कि भूल जाता है। पास में गया तो फिर परेशान करता रहता है। मन का परिचय छूट जाए, ‘हम’ अलग रहें, मन भी उस चीज़ से दूर रहा तो फिर हमेशा के लिए भूल जाएगा। उसे याद भी नहीं आएगा फिर कहने पर भी उस तरफ नहीं जाएगा। ऐसा आपको समझ में आता है क्या? तू तेरे दोस्त से दो साल तक दूर रहेगा तो फिर तेरा मन उसे भूल जाएगा। मन का ऐसा स्वभाव है कि महीने दो महीने तक किच-किच करता रहेगा, और अपना ज्ञान तो मन की सुनता ही नहीं न!


  मन का मानेंगे तो चूक जाएँगे उपयोग


  पूरा जगत् मन के कहे अनुसार चलता है।

  मन ऐसा कहे तो ऐसा। तूने मन से अलग रहने का प्रयत्न किया क्या? यह किसने उकसाया है? मन ने ही।


  प्रश्नकर्ता : आपने कहा कि वृत्तियों को उपयोग में रखना चाहिए लेकिन अभी तो बाकी सभी जगहों पर जाती हैं।


  दादाश्री : जाए उसमें कोई हर्ज नहीं है, लेकिन मन जो दिखाए उसकी नहीं मानना, वही उपयोग कहलाता है और अगर मन का माना तो वह उपयोग चूक गया। आपको सिखाया था फिर भी वापस वहीं के वहीं चला जाता है। मन के कहे अनुसार चले इसलिए जहाँ परेशानी नहीं थी वहाँ फिर परेशानी शुरू हो गई।


  हमारी उपस्थिति में मन स्थिर हो जाता है।


  उछलकूद करने वाले मन को गेट आउट करेंगे


  प्रश्नकर्ता : आपने कहा कि अगर मन बहुत उछलकूद करे तो उस पर पट्टा बाँध देना चाहिए वह कैसे?


  दादाश्री : वह उनके लिए हैं, जिन्होंने ज्ञान नहीं लिया है। ज्ञान लिया हैं, उन्हें तो सिर्फ देखते रहना है। जिन्होंने ज्ञान नहीं लिया है, उन्हें उसे वापस लाना पड़ेगा। मन को उसकी पसंद का दे दें तो वह पहले पकड़ी हुई चीज़ें छोड़ देगा। अगर उसे एक टोकरी खानी हो तो उसके सामने दूसरी टोकरी रख दें ताकि वह इसमें से खाने लगे, पहले वाली को छोड़ देगा।


  प्रश्नकर्ता : मन को वापस मोड़ने के लिए क्या करना चाहिए?


  दादाश्री : मन को वापस मोड़ने के लिए जान लेना चाहिए कि उसे क्या पसंद है। उसकी वे आदतें हमें जान लेनी चाहिए। उसकी क्या-क्या बुरी आदतें हैं, वे हमें जान लेनी चाहिए हाँ, अगर उसे प्याज़ के पकोड़े खाने की आदत हो तो खिला देना और उससे कहना कि अगर तू बुरी आदतों को छोड़ देगा तो तुझे प्याज़ के पकोड़े खिला दूँ। तो वह वापस लौट जाएगा।


  प्रश्नकर्ता : और फिर भी वापस नहीं लौटे तो?


  दादाश्री : नहीं लौटे तो मन की सुननी ही नहीं। मन चेतन नहीं है, वह नपुंसक है और हम चेतन हैं। नपुंसक चेतन का क्या बिगाड़ लेगा? कहना, ‘दादा की आज्ञा से कह रहा हूँ, गेट आउट!’ तो वह चुप हो जाएगा।


  जागृति, मन के सामने...


  मन की बात तो सुननी ही नहीं चाहिए। बहुत जोखिम है। यह घबराहट और सफोकेशन क्यों हुआ? क्योंकि मन की बात सुनी। जो ज्ञेय था उसकी बात सुनी। मन की ही बात सुनते रहेंगे तो फिर उलझ जाएँगे न।


  आपको ऐसा पता चलता है क्या कि यहाँ बिगड़ गया?


  प्रश्नकर्ता : जब मन का सुन लेते हैं तो पता चल जाता है। फिर उसका ज़ोर नहीं चलता है।


  दादाश्री : पता चल जाए तो, वह लेवल (दशा) कहलाता है। फिसलने के बाद भी (जागृति) नहीं आए तो उसका क्या करें?


  मन का सुनते ही तन्मयाकार हो जाता है। पहले तो तन्मयाकार ही रहता था। वह आदत अभी भी गई नहीं है न! पहले तन्मयाकार हो कर ही करता था और कोई अवलंबन था ही नही न! ज्ञान रूपी अवलंबन नहीं था न! अब तो

  अवलंबन मिल गया है इसलिए कहा कि ‘उसका कुछ सुनना मत, वह तो ज्ञेय है’।


  प्रश्नकर्ता : मन के साथ तन्मयाकार नहीं रहने में बातचीत का प्रयोग बहुत हेल्प करता है।


  दादाश्री : लेकिन वह तो, जब बहुत जागृति रहे तब ऐसा हो सकता है न! जगत् अभानता में है। कुछ भान वगैरह नहीं है, राम तेरी माया! थोड़ी जागृति ज़रूर है लेकिन भान नहीं है इसलिए मार खाते रहते हैं अगर ये पौद्गलिक लालच न रहें तो अलग रह सकता है।


  प्रश्नकर्ता : आपने जागृति और लालच, ये दो चीज़ें कही हैं न।


  दादाश्री : मन लालची ही है।


  करो निश्चय, डिगे नहीं ऐसा


  प्रश्नकर्ता : अब फाइनली, मैं मन के कहे अनुसार चलता हूँ तो उससे छूटने के लिए क्या करूँ?


  दादाश्री : करने का क्या है वहाँ?


  प्रश्नकर्ता : कुछ स्टेप तो लेने पड़ेंगे न?


  दादाश्री : किस चीज़ के स्टेप लेने हैं? वही तो समझना है। समझ कर उसे गलत ठहरा देना है। अपना जो अनिश्चय है, उसे गलत मान कर निश्चय को स्वीकार कर लेना है।


  प्रश्नकर्ता : अर्थात् मन के कहे अनुसार नहीं चलना है। ऐसी शुरुआत ही कर देनी है कि मन बताए वैसे ‘नहीं चलना’ है।


  दादाश्री : उसे फेल ही कर देना। उस पूरे भाग को ही खत्म कर देना है, जो हमें अपने ध्येय से विचलित करे, उसमें करना क्या है? सिर्फ निश्चय। जो डिगे नहीं वैसा निश्चय किया है या नहीं किया?


  प्रश्नकर्ता : डिगे नहीं, ऐसा ही निश्चय किया है।


  दादाश्री : सौ प्रतिशत न डिगे, ऐसा?


  प्रश्नकर्ता : ऐसा ही लगता है।


  दादाश्री : थोड़े कच्चे हो आप लेकिन उसके बावजूद भी हम कहते हैं कि अभी भी अगर मन सही चीज़ के लिए उछलकूद कर रहा हो तो कर!’ हम लेट गो करते हैं कि भाई, यह सही चीज़ है। ये गाने वगैरह सुनना, यह कोई सही चीज़ नहीं है। यह खाना, वह सही चीज़ है। तो उसे हम लेट गो करते हैं। नींद सही चीज़ है, तो उसे हम लेट गो करेंगे कि चार घंटें तक सो जाना या पाँच-छ: घंटे सो जाना। परंतु पतंग उड़ाना ज़रूरी है क्या? कितने ही ऐसे लोग कि जिन्होंने ज्ञान नहीं लिया है, वे भी कहते हैं कि इसकी क्या ज़रूरत है? यह तो बेकार की अनावश्यक पीड़ा है! ज्ञान नहीं लिया हो, उनमें भी ऐसे कहने वाले होंगे या नहीं होंगे?


  प्रश्नकर्ता : होंगे न।


  दादाश्री : मन के कहे अनुसार चलना मिकेनिकल कहलाता है। ये जो बुद्धिजीवी हैं वे मन के कहे अनुसार नहीं चलते, बुद्धि के कहे अनुसार चलते हैं लेकिन वह भी गलत है। अंत में वह बुद्धू बनाती है।


  पुरुष बनने के बाद, पुरुष और प्रकृति दोनों के अलग हो जाने के बाद, अगर निश्चय नहीं हो तो फिर वह किस काम का? और मन तो ‘रिलेटिव’ में गया, उसे तो स्वीकार ही नहीं करना है न!

  अब तन्मयाकार नहीं होना


  मन का कुछ भी नहीं मानना है। मन ज्ञेय है और हम ज्ञाता। ज्ञेय-ज्ञाता का संबंध का अर्थ क्या है। उसे देखना है। उछलकूद कर रहा हो, अच्छे विचार कर रहा हो या बुरे उसे हमें देखते रहना है यानी आपको उसमें तन्मयाकार नहीं होना है। अज्ञान दशा में तन्मयाकार हो जाते थे, अब तन्मयाकार नहीं होना है। इस ज्ञान की मुख्य चीज़ यही है कि इसमें वह कमज़ोर नहीं पड़ जाना चाहिए। यह विज्ञान है न? इसमें भूल-चूक नहीं होनी चाहिए। खास तौर पर ऐसा करना कि मन से गलती नहीं हो, बाकी जो कुछ भी हुआ होगा तो, उसे वापस सुधार दूँगा।


  वैसे तो तुझे मनको डाँटना चाहिए। मन को डाँटता है क्या? सुबह से कुछ कहता है? दो-चार बार डाँटता है क्या?


  प्रश्नकर्ता : जब उल्टा विचार आता है तब तुरंत ही कहता हूँ कि ‘यह ठीक नहीं है लेकिन डाँटता नहीं हूँ।


  दादाश्री : दो-चार बार डाँट-फटकार करनी चाहिए। कंधा भी थपथपाना चाहिए कि ‘हम हैं न आपके साथ।’ अभी तो उम्र कम है, सब राह पर आ जाएगा। बाद में तो मुश्किल लगेगा।


  प्रश्नकर्ता : मन के साथ बातचीत करने का प्रयोग, कैसे करना चाहिए?


  दादाश्री : वह तो जब आप दर्पण में देख कर बात करोगे न तो हो पाएगी! मन से कहना, ‘हम तुझ में दखल नहीं देंगे, तू हम में दखल मत देना।’ फिर कभी मन कहेगा, ‘मुझ में क्यों दखल दे रहे हो?’ तब आप कहना, ‘अब हम तेरी बात में दखल नहीं देंगे और तू हमारे काम में दखल मत देना।’ ये सारे तो कितने भागीदारों के तूफान हैं लेकिन शुद्धात्मा और पाँच वाक्य (आज्ञाएँ), हाथ में आ गए तो बस हो गया!


  मन को टैकल करना सीख कर, लाओ हल


  मन का तो हमें कुछ भी मानना ही नहीं है। अगर शरीर मन के कहे अनुसार चलेगा तो फिर अंदर से लुट जाएगा। हमें उस रास्ते पर नहीं जाना है जबकि पूरी दुनिया उसी पर चल रही है, मन के कहे अनुसार चल रही हैं और यह मोक्षमार्ग अर्थात् दादा की आज्ञा के अनुसार चलना है।


  सत्संग में अगर हम मन को खुराक नहीं देंगे तो वह हमें खा जाएगा। उसे खुराक देनी ही पड़ेगी। संसार व्यवहार में तो खुराक हमें ऐसे ही मिलती रहती है। सामने वाला कुछ बोले उससे पहले तो पलट कर हम दे देते हैं। इस तरह से मन को खुराक मिलती रहती है। सत्संग में कौन सी खुराक मिलती है? इसमें तो पलट कर देना नहीं रहता न! उसके लिए मन को क्या खुराक देनी चाहिए कि ‘जगत् का कल्याण हो, उस कल्याण में निमित्त बनूँ।’ इस तरह मन को काम दोगे न तो मन अपना काम करता रहेगा। उसे एक काम दे देना और जगत् कल्याण ही अपना काम है!


  मन के साथ थोड़ी बहुत बातचीत की जाए तो मन का दूसरा सब काम बंद हो जाता है तब आत्मा स्थिर हो जाता है। फिर जो पढऩा हो वह पढ़ता भी है। वह पढ़ता है तो उसे आत्मा का उपयोग कहा जाता है और जब स्थिर होता है, उसे भी आत्मा का उपयोग कहा जाता है इसलिए दिनभर अंदर बुलवाते रहना (मन के साथ बातचीत करना) और मन को (जगत् कल्याण के) काम सौंपते ही रहना। यदि वह अन्य कोई खुराक खाने नहीं जाए तो समझो

  वह वीतराग हो गया। वह कोई दूसरी खुराक खाने लगे, तब अगर हम कोई काम सौंप देंगे न तो दोनों में विरोधाभास हो जाएगा, तब सबकुछ खत्म हो जाएगा। वाणी में अलग बोलता है और मन कुछ और ही सोचता है। वाणी बोलते समय मन, विचार और सब खत्म हो जाते हैं। फिर किसी जन्म में ऐसा मौका नहीं मिलेगा इसीलिए काम निकाल लो।


  इसी जन्म में पूर्ण कर लेना


  प्रश्नकर्ता : दादा, अब अंदर ब्रह्मचर्य के लिए निश्चय हो ही गया है।


  दादाश्री : तेरा निश्चय हो ही गया है। चेहरे पर नूर आ गया है न!


  प्रश्नकर्ता : अगर ज्ञान में थोड़ी कमी रह जाए न तो उसमें हर्ज नहीं है लेकिन ब्रह्मचर्य का तो एकदम परफेक्ट (पक्का) कर लेना है। अर्थात् कम्प्लीट (संपूर्ण) निर्मूल ही कर लेना है। फिर अगले जन्म की ज़िम्मेदारी नहीं रहेगी।


  दादाश्री : बस, बस।


  प्रश्नकर्ता : अभी दादा मिले हैं तो पूर्ण ही कर लेना है।


  दादाश्री : पूर्ण ही कर लेना है। वह निश्चय डिगे नहीं ऐसा रखना है। विषय का संयोग नहीं होना चाहिए। आपका बाकी कुछ होगा उसे लेट गो कर लूँगा। इसके अलावा पाँच-सात-दस प्रकार की गलतियाँ, (दृष्टि दोष, विचार दोष) होती है, उनकी सभी तरह की दवाईयाँ बता दूँगा। उनकी दवाई हैं। मेरे पास सभी प्रकार की दवाईयाँ हैं लेकिन इसकी (आचार दोष हुआ तो) दवाई नहीं है। नौ हज़ार मील चला और वहाँ पर नहीं मिला तो वापस लौट गया। अब नौ हज़ार पाँच सौ मील पर ‘वह’ था, वापस लौटने की मेहनत की, उसके बजाय आगे चल न भाई!


  जगत् कल्याण रूपी खुराक दो, मन को


  प्रश्नकर्ता : आपने जगत् कल्याण की बात की, मन से कहें कि जगत् कल्याण करना है तो उसमें उसे जल्दबाज़ी तो रहेगी न?


  दादाश्री : उसमें असल मज़ा आएगा। उसका दायरा बहुत बड़ा है। उसका पूरा सर्कल बहुत बड़ा है। हम ने अपने मन को इसी में लगा रखा है। वह रात-दिन अपने आप कोना ढूँढता ही रहता है कि इस फँलाने भाई को ज्ञान दे दें, इस फँलाने भाई को ऐसा कर दें, अपने आप ही ढूँढ लेता है और अपना काम तो होता ही रहता है।


  वह स्टेडी (स्थिर) रहे और हमें परेशान न करे, वह जीवित (कार्यरत) रहे, वह आनंद में रहे और हमें भी आनंद में रखें अब ऐसी ही भावना करनी चाहिए।


  खुद का कल्याण का क्या अर्थ है? जगत् का कल्याण ही खुद का कल्याण है इसलिए काम दे दो न! तो उसके लिए यह करेगा, वह करेगा। कोई जा रहा हो तो कहेगा, ‘चलिए न, दादा के पास।’ फिर मन भी वैसा ही काम करने लगेगा।


  हमें मन के कहे अनुसार नहीं चलना चाहिए। अपने ध्येय के अनुसार ही मन को चलाना चाहिए। और यदि ध्येय के अनुसार नहीं चले तो उसे टोकना चाहिए, बस लेकिन यदि वह अपने ध्येय के अनुसार हो तो मन के कहे अनुसार चलने में हर्ज नहीं है लेकिन यदि ध्येय से विरुद्ध होगा तो फँसा देगा, मार देगा। अत: ध्येय के अनुसार होना चाहिए।

  ध्येय के अनुसार मन को बाँधना


  प्रश्नकर्ता : अगर मन में आने वाले विचार अपने ध्येय के अनुसार हो तो चंदूभाई को उसमें उतरना चाहिए क्या?


  दादाश्री : ध्येय के अनुसार हो तो जाने देना और अगर ध्येय के विरुद्ध हो तो जैसे कि आपको जाना है उत्तर में और वह दूसरी तरफ घूम जाए तो आपको उसे पकड़ कर उस तरफ वापस ले जाना है। मन को अपने ध्येय के अनुसार चलाना है। जितना समय मन अपने ध्येय के अनुसार चले उतने समय तक उसका अनुसरण करना।


  प्रश्नकर्ता : ध्येय के अनुसार हो तब उसे उसी तरफ जाने देना है क्या?


  दादाश्री : जाने देना।


  प्रश्नकर्ता : और अगर ध्येय के विरुद्ध जाने लगे तो उसे मोड़ना है?


  दादाश्री : और आत्मा हो कर मन में नहीं घुसना है। देखो न! यह आत्मा हो कर अपने मन में घुस गया है इसीलिए उलझ गया है न!


  प्रश्नकर्ता : इसका क्या मतलब हुआ?


  दादाश्री : नीरस और कुंठित हो जाता है। तुझे देखते रहना है कि मन में कैसे विचार आ रहे हैं, वे अच्छे आएँ या खराब आएँ तुझे बस देखते ही रहना है।


  अपना ध्येय निश्चित करना है जिससे फिर मन-बुद्धि-चित्त और अहंकार उसी तरफ जाएँ। अर्थात् मन-बुद्धि-चित्त और अहंकार को ऐसा नहीं कहना कि आप ऐसा करो लेकिन आपको अपना ध्येय ही तय करना चाहिए, ‘मुझे आज्ञा का पालन करना है’ यदि ऐसा ध्येय निश्चित किया तो उस तरफ जाएगा और पालन नहीं करना है ऐसा निश्चित किया हो तो फिर उसी तरह चलेगा। फिर तू क्या करेगा?


  प्रश्नकर्ता : ध्येय ही निश्चित करना है।


  दादाश्री : कौन-कौन से ध्येय निश्चित किए हैं?


  प्रश्नकर्ता : दादा की आज्ञा में रहना है।


  दादाश्री : वह तो बहुत बड़ी बात है। ‘दादा’ की आज्ञा में ही रहना है, जिसका ऐसा ध्येय है न, उसे सब मिल जाएगा इसलिए भगवान ने कहा है न, ‘आज्ञा’ ही तप और ‘आज्ञा’ ही धर्म। बाकी कुछ तप करने की ज़रूरत ही क्या है? खाना-पीना न, आराम से!


  मन के कहे अनुसार चलेगा तो नहीं पहुँच पाएगा ध्येय तक


  मन से कहना कि ‘ऐसा नहीं चलेगा। हमें तो ध्येय तक पहुँचना है। आपने अभी तक पागलपन किया है। अब नहीं चलेगा।’


  अपार (आत्म) सुख का मालिक बनना है, जिसका ऐसा ध्येय है न, उसे देवलोक भी दूर से देखते रहते हैं। अर्थात् हँसना और आटा फाँकना, दोनों काम एक साथ नहीं हो सकते। या तो आटा फाँक या फिर हँस ले।


  खुद का मत ही नहीं रखना चाहिए वर्ना स्वच्छंद कहलाएगा। सत्संग में सब जैसा करें वैसा ही करना चाहिए अगर वे मुझ से पूछें कि ‘ऐसा हो जाए, तो मुझे क्या करना है,’ तो भी ठीक है, तो मैं समझा दूँगा कि ऐसा करना।


  तुझे ध्येय तक पहुँचने की इच्छा है क्या? अगर ध्येय तक पहुँचना हो तो सब बदल देना

  तब ध्येय तक पहुँचा जा सकेगा, वर्ना नहीं पहुँचा जा सकेगा।


  ज्ञान से सिद्धांत निश्चित करो


  मन अगर आइस्क्रीम माँगता रहे तो आइस्क्रीम माँगे, उसके ब्रह्मचर्य के सिद्धांत को उतना अधिक नुकसान नहीं पहुँचाता इसलिए उसे थोड़ी आइस्क्रीम देना, ज़्यादा नहीं। उसे डिस्करेज मत करना। दो मीठी गोलियाँ भी खिला देना और ‘नहीं, जाओ।’ ऐसे दबाना नहीं चाहिए। सिर्फ जब विषय की बात आए तभी सोच कर काम लेना चाहिए कि ‘यह हमारा सिद्धांत है। तुझे सिद्धांत के बीच में नहीं आना है!’ जैसे लोग अपनी पत्नी से कहते हैं न कि ‘मेरे काम में आपको हाथ नहीं डालना है और हम आपके काम में हाथ नहीं डालेंगे।’ इस तरह तय कर लेंगे तो फिर वह हाथ नहीं डालेगा।


  प्रश्नकर्ता : उसका मतलब क्या होता है?


  दादाश्री : वैसा हक़ तो हर एक को है न! आपको समझ में आता है क्या? अभी तो आपका मन आपको इस तरह हेल्प करता है ‘शादी नहीं करनी चाहिए, शादी करने में बहुत दु:ख है। इस सिद्धांत को बताने वाला वह आपका पूर्वजन्म का मन है। यह सिद्धांत आपने ज्ञान से निश्चित नहीं किया है, यह आपने मन से निश्चित किया है। यह सिद्धांत आपको ‘मन’ ने बताया है कि ‘ऐसा करो’।


  प्रश्नकर्ता : जैसे ब्रह्मचर्य पालन करने का सिद्धांत मन बताता है, वैसे ही विषय से संबंधित बात भी मन ही बताता है क्या?


  दादाश्री : जब उसका टाइम आएगा तब फिर छ: छ: महीनों तक, बारह बारह महीनों तक वह बताता रहेगा।


  प्रश्नकर्ता : वह भी मन ही है?


  दादाश्री : हाँ, जब सभी साईन्टिफिक सरकमस्टेशियल एविडेन्स इकट्ठे हो जाएँ, तब। मैं इन सभी से कहता हूँ कि मन के कहे अनुसार क्यों चल रहे हो? मन मार डालेगा।


  आपने जो ब्रह्मचर्य का नियम लिया है वह भी मन के कहने से ही लिया है। यह सिद्धांत ज्ञान से निश्चित नहीं किया है। ‘मन’ ने ऐसा बताया कि ‘इसमें क्या मज़ा है? ये लोग शादी करके दु:खी है। ऐसा है, वैसा है’। इस तरह ‘मन’ ने जो दलीलें दीं उन्हें आपने एक्सेप्ट कर लिया, आपने स्वीकार कर लिया।


  प्रश्नकर्ता : तो क्या अभी तक ज्ञान से यह सिद्धांत पकड़ में नहीं आया है?


  दादाश्री : ज्ञान से कहाँ पकड़ा है? यह सब तो अभी तक मन की दलील पर चल रहा है। अब आपको ज्ञान मिला है तो अब ज्ञान से उन दलीलों को तोड़ दो। उसका वर्चस्व ही बंद कर दो क्योंकि दुनिया में सिर्फ आत्मज्ञान ही ऐसा है जो कि मन को वश में कर सकता है। मन को दबा कर नहीं रखना है, मन को वश में करना है। वश में अर्थात् जीतना है। हम दोनों किच-किच करें तो उसमें जीतेगा कौन? अगर मैं आपको समझा कर जीत जाऊँ तो फिर मैं आपको दु:ख नहीं दूँगा न? और बगैर समझाए जीत जाऊँ तो?


  प्रश्नकर्ता : समाधान हो जाए तो मन कुछ नहीं बोलेगा।


  दादाश्री : हाँ, समाधान वाला रास्ता होना चाहिए। आपको इस ब्रह्मचर्य के बारे में किसने सिखाया? ब्रह्मचर्य को लोग क्या समझते हैं? ये तो ऐसा समझते हैं कि ‘घर में ऐसे झगड़े होते

  रहते हैं इसलिए शादी करने में मज़ा नहीं है। अब अकेले ही रहें तो अच्छा है’।


  प्रश्नकर्ता : यह सही है कि मन अभी जितना वैराग्य का बता रहा है उतना ही फिर कभी ऐसा भी बताएगा?


  दादाश्री : दोनों रहेंगे। मन हमेशा विरोधाभासी होता है। मन का स्वभाव कैसा है? वह विरोधाभासी है, वह दोनों तरफ का दिखाएगा। इसलिए इससे सावधान रहने के लिए कहता हूँ।


  प्रश्नकर्ता : एक बार मन ब्रह्मचर्य का, वैराग्य का बताएगा, वैसे ही राग का भी बताएगा, ऐसा है क्या?


  दादाश्री : हाँ, अवश्य बताएगा! फिर वह राग का दिखाएगा।


  प्रश्नकर्ता : ऐसा फॉर्स होता है क्या?


  दादाश्री : उससे ज़्यादा भी हो सकता है और कम भी हो सकता है। उसका कोई नियम नहीं है।


  चलना है ब्रह्मचर्य के सिद्धांत के अनुसार


  प्रश्नकर्ता : इसमें हम सिद्धांत किसे कहेंगे?


  दादाश्री : आपने जो निश्चय किया ‘हो कि हमें ब्रह्मचर्य का पालन करना है तो फिर क्या मन की सुननी चाहिए?


  प्रश्नकर्ता : फिर उस बारे में सुननी ही नहीं चाहिए।


  दादाश्री : ‘सुननी ही नहीं है,’ अभी तो वह तो बहुत समझदारी की बात कर रहा है लेकिन अगर छ: महीनों तक लगातार ऐसा कहे, तब तू क्या करेगा वहाँ? जब वह तुझे छोड़े ही नहीं? अब, वह जब ऐसी बातें करेगा, तब देह भी नहीं छोड़ेगी। देह भी उसकी ओर मुड़ जाएगी। तब सभी एक ओर ही हो जाएँगे। वे सब तुझे फेंक देंगे। इसलिए ऐसा कह देना है, ‘इतनी चीज़ें हमारे नियम से बाहर हैं, उनमें तुझे कुछ भी नहीं करना है।’


  प्रश्नकर्ता : तो फिर वहाँँ किस तरह से स्टेप लें?


  दादाश्री : वहाँ स्ट्रोंग रहना। मैं कहता हूँ कि यदि ऐसा हो तो आप छोटी से छोटी बात के लिए भी स्ट्रोंग रहना। अगर ज़रा भी उसकी बात मान लोगे तो वह आपको फेंक देगा इसलिए उसे कह देना कि ‘इतनी बातों में तुझे बिल्कुल भी हमारे नियम से बाहर नहीं चलना है। छोटी से छोटी बात में भी जागृति रखना वर्ना फिर वह ढीला पड़ जाएगा।


  प्रश्नकर्ता : फिर अपने दूसरे सिद्धांत क्या हैं?


  दादाश्री : इतना करोगे तो बहुत हो गया! फिर दूसरे के लिए क्यों रहे हो! बाकी का फिर चला लेंगे। तुझे करेले की सब्ज़ी पसंद हो और मन कहे कि ‘ज़्यादा खाओ’ और यदि ध्येय को नुकसान नहीं करता है और थोड़ा ज़्यादा खा लिया तो चला लेंगे! क्या ऐसा नहीं कहा है आप लोगों को?


  पुरुषार्थ से रक्षा कर लो सिद्धांत की


  प्रश्नकर्ता : ब्रह्मचर्य का सिद्धांत तो अपना इन्डिविजूअल (व्यक्तिगत) सिद्धांत हुआ लेकिन जब दो लोगों के बीच व्यवहार खड़ा होता है तब मन बहुत कुछ दिखाता है और ज्ञान से देखने जाएँ तो पूरा ही, ऑन द स्पॉट सब खत्म हो जाता है लेकिन व्यवहार तो पूरा करना पड़ता है

  न! उसकी ज़िम्मेदारी है और अगर उसके रिज़ल्ट (परिणाम) दूसरों को स्पर्श कर रहे हों, तब मन बताए तो क्या करना चाहिए?


  दादाश्री : अपना मुख्य सिद्धांत नहीं टूटना चाहिए। ‘ब्रह्मचर्य का पालन करना है’, वह सिद्धांत नहीं टूटना चाहिए। बाकी सब तो खुद का व्यवहार सँभालने के लिए थोड़ा बहुत करना पड़ेगा। वहाँ पर तू सो मत जाना, यहाँ अपने घर पर सो जाना। वहाँ पर आपको ऐसा सब करना चाहिए लेकिन बाकी सब तो, ब्रह्मचर्य का पालन करना और अब्रह्मचर्य का सौदा करना, वे दोनों साथ में पुसाएँगे नहीं। उसके बजाय शादी कर लेना। दहीं में और दूध में दोनों में नहीं रह सकते। फिर अगर भगवान आ जाएँ तो भी ‘नहीं मानूँगा’, ऐसा कह देना। बाकी सब चला लेंगे। यदि आपको इस सिद्धांत का पालन करना हो, तो! वर्ना फिर कह देना कि मैं शादी कर लूँगा।


  प्रश्नकर्ता : मन घेर ले, देह घेर ले ऐसी परिस्थिति उत्पन्न नहीं हो, उसके लिए उसके स्टाॄटग पोइन्ट में (शुरुआत में) क्या सावधानी रखनी चाहिए?


  दादाश्री : चारों तरफ से सभी संयोग घेर लेते हैं। देह भी बहुत पुष्टि देती है, मन भी पुष्टि देता है, बुद्धि उसकी मदद करती है। तब आपको अकेले को फेंक देंगे।


  प्रश्नकर्ता : फिर तो खुद का नियंत्रण(वर्चस्व) नहीं रहता न, दादा? मन की सुनने लगे तभी से खुद का नियंत्रण चला गया न?


  दादाश्री : मन की सुननी ही नहीं चाहिए। खुद आत्मा, चेतन है। मन, वह निश्चेतन चेतन है, उसमें बिल्कुल भी चेतन नहीं है। सिर्फ कहने के लिए ही, व्यवहार के खातिर ही चेतन कहलाता है।


  वैसे तो जब तीन दिनों तक आपका मन पीछे पड़े तब उस समय आप उसे ऐसा कहोगे न! ‘चलो, निकल जाओ अब यहाँ से’ तेरा मन कभी पीछे पड़ा है? कभी ऐसा कुछ करना पड़ा है, क्या? पहले नहीं, नहीं करता है, फिर जब मन बहुत पीछे पड़े तब तू कर लेता है न?


  प्रश्नकर्ता : हाँ ऐसा सब हुआ है।


  दादाश्री : उसका क्या कारण है? मन बहुत बार कहता है इसलिए फिर उस रूप हो जाता है इसलिए सावधान रहना! आपका मन आपके (ब्रह्मचर्य के) अभिप्राय को खा न जाए, ऐसा होना चाहिए। अभिप्राय में रह कर वह जो भी काम करे, वह हमें एकसेप्ट है। आपके सिद्धांत को तोड़ने वाला होना ही नहीं चाहिए क्योंकि ‘आप’ ज्ञान ले कर स्वतंत्र हो गए हो। पहले तो ‘आप’ मन के अधीन ही थे। मन का चलता तन चले ऐसा ही था न!


  प्रश्नकर्ता : अर्थात् ब्रह्मचर्य का सिद्धांत वह बहुत बड़ी चीज़ है और अनिवार्य चीज़ है।


  दादाश्री : सिर्फ वही चीज़ है न! औरसब से बड़ी चीज़ वही है न! पुरुषार्थ करने जैसी चीज़ वही है।


  ~ जय सच्चिदानंद

